
 რეზონანსი 

"ხალხი მხოლოდ ივანიშვილისგან ელის პასუხებს" / სოსო ცინცაძე თვლის, რომ რადიკალური მეთოდებია აუცილებელი პოლიტიკური კორუფციის დასამარცხებლად (რეზონანსი)

ავტ. ია აბულაშვილი

ინტერვიუ სოსო ცინცაძესთან. 

ექსპერტი სოსო ცინცაძე ბიძინა ივანიშვილის პოლიტიკაში დაბრუნების მიზეზებზე მსჯელობისას აღნიშნავს, რომ მან ჩვეულ რეჟიმში, დამოუკიდებლად მიიღო გადაწყვეტილება, ხოლო რეალურ მოტივსა და გარემოებებზე მისი უახლოესი პოლიტიკური გარემოცვაც არ არის სრულად ინფორმირებული. ის ამბობს, რომ ივანიშვილის მიერ სათითაოდ შერჩეულმა ჩინოსნებმა ვერ გაამართლეს მისი იმედი და ნდობა. 
„მგონი, ბატონმა ბიძინამ ის მთავარი ზეპრობლემა დაინახა, რომლის გადაჭრაც შეუძლებელი აღმოჩნდა "დისტანციური მართვით", ეპიზოდური საკადრო ცვლილებების რეჟიმში. ჩანს, საფრთხის ქვეშ აღმოჩნდა ქვეყნის პოლიტიკური ანატომიის სიცოცხლისუნარიანობა. თუ უფრო კონკრეტულად და მარტივად გნებავთ - თავად პოლიტიკა.“ - ამბობს რესპონდენტი. 
მისივე განმარტებით, ხალხს ივანიშვილის მეტად სჯერა, ვიდრე მის მიერვე ხელდასხმული პოლიტიკოსებისა და მხოლოდ მისგან ელის პასუხებს მის მიერვე ინიცირებულ კითხვებზე.

ცინცაძის მოსაზრებით, კოსმეტიკური ცვლილებები არსებულ ვითარებას ვერ შეცვლის და რადიკალური მეთოდებია აუცილებელი პოლიტიკური კორუფციის დასამარცხებლად და ქვეყანაში ცივილიზებული პოლიტიკისთვის აუცილებელი სოციალური ფონის შესაქმნელად.
რესპონდენტი დასძენს, რომ ივანიშვილმა ქართველ ექსპერტებს არაერთხელ დაანახა, თუ რა სერიოზულ პროფესიულ იმიჯურ რისკებთანაა დაკავშირებული მისი გეგმების პროგნოზირება, ამიტომ, ცინცაძეს  წინასწარი შეფასების გაკეთება უჭირს. 
"თან მარიხუანის დეკრიმინალიზაციაზე ვსაუბრობთ, თან სიგარეტის მოწევას ვკრძალავთ - ხალხი ვერ ხვდება რა ხდება" / ვახტანგ ძაბირაძე თვლის, რომ "ოცნებაში" სიმშვიდე დროებითია (რეზონანსი)

ავტ. თიკო ოსმანოვა

ინტერვიუ ვახტანგ ძაბირაძესთან.

"ქართული ოცნების" ყრილობაზე და ქვეყანაში არსებულ ნარკოპოლიტიკაზე "რეზონანსი" ვახტანგ ძაბირაძეს ესაუბრა. 
მისი სიტყვებით: „ყველაფერი არის "მშვენივრად". ყრილობა იქნება, აირჩევენ ივანიშვილს და კრება დარჩება მხიარული. პარტიის შიგნით დაპირისპირების მოხსნა არ ნიშნავს იმას, რომ ქვეყანაში ვითარება გაუმჯობესდება. პირიქით კარგს არაფერს მოიტანს.“  
ძაბირაძის განმარტებით, გუნდის შიგნით მომხდარი კონლიფქტი დროებით წინა პლანზე აღარ გამოვა. საპრეზიდენტო არჩევნების შემდეგ კი, როდესაც გუნდი ჩამოყალიბდება და რომელიმე მხარე ნახავს, რომ დისბალანსია, ან მისი ინტერესები არ არის გათვალისწინებული, ის მიიღებს გადაწყვეტილებას, შესაბამისად, მისი შეფასებით, სიმშვიდე, გარკვეულწილად, დროებითია. 
ექსპერტი განმარტავს, რომ აქამდე პარტიის შიგნით მიდიოდა ბრძოლა პირველი და მეორე ადგილისათვის. ივანიშვილის არჩევის შემდეგ კი ეს ბრძოლა აღარ იქნება, რადგან თავად ივანიშვილი აირჩევს ვინ იქნება პირველ ადგილზე. 

პოლიტოლოგი თვლის, რომ ქვეყანაში ნარკოპოლიტიკა შესაცველია, მაგრამ კომპლექსურად უნდა იყოს ეს საკითხი განხილული, დაწყებული იქიდან, თუ რისი ლეგალიზაცია და რისი დეკრიმინალიზაცია უნდა მოხდეს, სამომავლო შედეგი როგორი იქნება და სხვ.  ამას კი სერიოზული მსჯელობა სჭირდება. 
ოპოზიციის ყველა კონკურენტუნარიანი კანდიდატი / "მცირე შანსი შეიძლება, ჰქონდეს გიორგი მარგველაშვილს, თუ მისი მოწინააღმდეგე ბიძინა ივანიშვილი არ იქნება" (რეზონანსი)

ავტ. თიკო ოსმანოვა

სტატიაში ნათქვამია, რომ "ქართულ ოცნებას" საპრეზიდენტო არჩევნებთან დაკავშირებით საკუთარი კანდიდატურა ჯერ არ წამოუყენებია, თუმცა პოლიტოლოგები მის გამარჯვებას აქედანვე პროგნოზირებენ. პოლიტოლოგთა ნაწილი ამას არჩევნების გაყალბებით ხსნის, მეორე ნაწილი კი - ოპოზიციის მცირე რესურსით.
გამოცემის ცნობით, ქვეყნის პირველი პირი გიორგი მარგველაშვილი საპრეზიდენტო არჩევნებზე შესაძლოა, არასაპარლამენტო ოპოზიციის ერთიანი კანდიდატი იყოს. მმართველი გუნდის კანდიდატს ასევე შესაძლოა, მეტოქეობა გაუწიოს თბილისის მერობის ყოფილმა კანდიდატმა ალეკო ელისაშვილმა. პოლიტოლოგთა აზრით, ამ ორ ადამიანს მცირე შანსები აქვს, თუმცა საბოლოოდ არჩევნებში გამარჯვებას "ქართული ოცნების" კანდიდატს უწინასწარმეტყველებენ.

ექსპერტი სოსო ცინცაძე ამბობს, რომ „ქართული ოცნების" კანდიდატის დამარცხების ერთადერთი მცირე შანსი აქვს გიორგი მარგველაშვილს, თუ მისი მოწინააღმდეგე ბიძინა ივანიშვილი არ იქნება.
"ჩვენთან არჩევნები საინტერესოც კი აღარ არის, არანაირი ინტრიგა არ არის, წინასწარ ვიცით, ვინ გაიმარჯვებს. უკვე ისეთი სიტუაციაა, რომ პლეხანოველი კიკა რომ გააცოცხლოს "ოცნებამ" და ის წამოაყენოს, ისიც კი გაიმარჯვებს", - უთხრა "რეზონანსს" ცინცაძემ.

საპრეზიდენტო არჩევნებში "ოცნების" კანდიდატის გამარჯვებას ვარაუდობს რამაზ საყვარელიძეც. მისი განმარტებით, უპარტიო კანდიდატები ოპოზიციაზე მეტ ხმებს მიიღებენ, ისე, როგორც ეს მოხდა მერის არჩევნების დროს, თუმცა გამარჯვებისთვის საკმარისი არა იქნება. საყვარელიძის თქმით, რადგან გიორგი მარგველაშვილი და ალეკო ელისაშვილი პარტიულები არ არიან - უპარტიო კანდიდატად მონაწილეობის შემთხვევაში ორივეს აქვს გამარჯვების მცირე შანსი.
"ოცნებაში" გადაწყვეტილება მიღებულია - მომავალი პრეზიდენტი ათონელის რეზიდენციაში შევა (რეზონანსი)

ავტ. ეკატერინე ბასილაია

სტატიის თანახმად, მმართველ პარტიაში არ უარყოფენ, რომ არჩევნების შემდეგ აუცილებლად დადგება საკითხი პრეზიდენტის რეზიდენციის ათონელის ქუჩაზე არსებულ შენობაში გადატანაზე და ამ საკითხზე მსჯელობა ახლაც არსებობს. რა ფუნქციური დატვირთვა ექნება ავლაბრის რეზიდენციას იმ შემთხვევაში, თუ პრეზიდენტის სასახლე ათონელის ქუჩაზე არსებულ შენობაში განთავსდება, ჯერ საპარლამენტო უმრავლესობაში არ იციან. 

პარლამენტის თავმჯდომარის მოადგილე გია ვოლსკი პრეზიდენტის რეზიდენციის ათონელზე გადატანას ემხრობა. 
უმრავლესობის ლიდერი არჩილ თალაკვაძის თქმით, ეს მათთვის მეორეხარისხოვანი თემაა, თუმცა თვლის, რომ "პრეზიდენტს უნდა ჰქონდეს ისეთი ოფისი, რომელიც მის ფუნქციებსა და მის საკონსტიტუციო როლთან იქნება შესაბამისობაში".
დეპუტატი თემურ ჭკუასელი ამბობს, რომ ავლაბრის რეზიდენცია პომპეზურია და ის ქვეყანას ნაკლებად უხდება, ამიტომ, ის რეზიდენციის ათონელზე გადატანის მომხრეა.

საპარლამენტო უმრავლესობის ინიციატივა, რომ მომავალმა პრეზიდენტმა ავლაბრის რეზიდენციიდან სამუშაოდ ათონელის ქუჩაზე გადაინაცვლოს, საპარლამენტო ოპოზიციისთვის მიუღებელია:
"ევროპული საქართველოს" ლიდერი დავით ბაქრაძის თქმით, იმაზე მსჯელობა, თუ რამდენი კვადრატული მეტრი ფართი ეკუთვნის პრეზიდენტს, არის ამ ინსტიტუციის დასუსტებისა და დაკნინების მცდელობა.
"ნაციონალური მოძრაობის" წევრი რომან გოცირიძე კი ამბობს, რომ ავლაბრის რეზიდენცია სამხედრო კომპონენტით არის დატვირთული და იქ სახელმწიფოს პირველი პირის რეზიდენცია უნდა განთავსდეს.

გერმანიიდან ქართველი არალეგალების მასობრივი დეპორტაცია დაიწყება / ბერლინი ქართველი არალეგალების დეპორტაციის გამარტივებისათვის საქართველოს უსაფრთხო ქვეყნად აღიარებს (რეზონანსი)

ავტ. ეკატერინე ბასილაია

სტატიის თანახმად, ევროპაში მყოფ ქართველ არალეგალებთან შეუპოვარ ბრძოლას საქართველოს ხელისუფლებასთან ერთად ახლა გერმანიაც იწყებს. უფრო კონკრეტულად კი, გერმანია აცხადებს, რომ ქართველი არალეგალების დეპორტაციის გაადვილებისათვის საქართველოს უსაფრთხო ქვეყნების ნუსხაში შეიყვანს და ეს უახლოეს ხანში მოხდება.
ფონდ „ღია საზოგადოება - საქართველოს“ ევროინტეგრაციის პროგრამის მენეჯერი ვანო ჩხიკვაძის თქმით, ქართველებისთვის მიმზიდველი ქვეყნები იყო საფრანგეთი, ისლანდია და გერმანია. საფრანგეთმა და ისლანდიამ საქართველო უსაფრთხო ქვეყანად უკვე აღიარა და იქ თავშესაფრის მოთხოვნები შემცირებულია. მისი თქმით, უსაფრთხო ქვეყნების ნუსხაში შეყვანა არ ნიშნავს, რომ უკვე აღარავინ მოითხოვს თავშესაფარს, თუმცა რაოდენობას რეალურად შეამცირებს, რადგან უსაფუძვლოდ თავშესაფრის მოთხოვნა აზრს კარგავს. ის დასძენს, რომ ამ ნაბიჯის გადადგმის შემდეგ  გერმანიას ხელმეორედ არ მიეცემა საშუალება, ვიზალიბერალიზაციის შეჩერების მექანიზმის ამოქმედებაზე ილაპარაკოს.

ციფრულ ფულს კრიმინალური საქმიანობისთვის იყენებენ! / უპრობლემოდ შეიძლება ნარკოტიკული საშუალებებისა და იარაღის შეძენა, ტერორისტული აქტების დაფინანსება, ფულის გათეთრება (რეზონანსი)

ავტ. ნათია ლომიძე

სტატიაში საუბარია ციფრული ვალუტებით ფულის გათეთრების ტენდენციაზე, რომელმაც მთელ მსოფლიოში მოიკიდა ფეხი. სტატიის მიხედვით, იმის გამო, რომ მისი კონტროლი შეუძლებელია, კრიპტოვალუტით ხშირად არაკანონიერ ოპერაციებს ახორციელებენ.
"რეზონანსთან" საუბრისას საბანკო ზედამხედველობისა და რეგულირების სამმართველოს უფროსის მოადგილე გოჩა თუთბერიძე ამბობს, რომ მისი მეშვეობით ფულის გათეთრება და ლეგალურ საქმეში გამოყენება კრიმინალს დაუსჯელს დატოვებს. 
კრიპტოვალუტების მეშვეობით ფულის გათეთრებას, იარაღის, ნარკოტიკის შეძენასა და სხვა ტერორისტული საქმიანობის დაფინანსებას არ გამორიცხავს საბანკო სფეროს სპეციალისტი ვახტანგ ხომიზურაშვილიც. მისი აზრით, როგორც საქართველოში, ასევე - მსოფლიოში ამ სფეროს კონტროლი ჯერჯერობით  შეუძლებელია.

ზოგიერთმა რესტორანმა მოწევაზე 2 000-ლარიანი ჯარიმა დააწესა / ჯერჯერობით არც ერთი ობიექტი არ დაუჯარიმებიათ და არც სალიცენზიო თაღლითობაზე წამოგებულა ვინმე (რეზონანსი)

ავტ. ნათია ლომიძე

სტატიის თანახმად, რესტორანში მოწევისთვის ჯარიმა არა რესტორნის მეპატრონეს, არამედ მოქალაქეს დაეკისრება. შემოღებული რეგულაციის გამო დაწესებულებები შიგაგანაწესს ცვლიან. აქვე ნათქვამია, რომ  1-ლი მაისიდან მოყოლებული, საზოგადოებრივი კვების ობიექტებში დაჯარიმების არცერთი ფაქტი არ გამოვლენილა. 
გავრცელებულ ინფორმაციას, 15 000 ლარის სანაცვლოდ მოწევის ლიცენზიის შეთავაზებასსთან დაკავშირებით, რესტორნების მეპატრონეები არ ადასტურებენ.
სასტუმროებისა და რესტორნების ფედერაციის დამფუძნებელი შალვა ალავერდაშვილი "რეზონანსთან" საუბრისას აცხადებს, რომ კანონის ფარგლებში მოქმედებენ და მოწევის აკრძალვასთან ერთად, მან საკუთარ დაწესებულებებში წესები შეცვალა. რაც შეეხება თაღლითურ სქემას 15 000-ლარიანი ლიცენზიის შესახებ, ალავერდაშვილს ეს ინფორმაცია არასანდოდ მიაჩნია.
სხვადასხვა საკვები ობიექტების მეპატრონეები გამოცემასთან საუბროსას აღნიშნავენ, რომ მათ მომხმარებელთან არ ჰქონიათ პრობლემა, რადგან კანონს ყველა ერთნაირად ემორჩილება და მოსაწევად ღია სივრცეში გადიან.

ახალი თაობა
„ივანიშვილი საპრეზიდენტო კანდიდატს „ოცნების“ გარეთ ეძებს“ (ახალი თაობა)

ავტ. ნათია ხურცილავა

ინტერვიუ სოსო ცინცაძესთან.

ექსპერტი სოსო ცინცაძე მომავალ საპრეზიდენტო არჩევნებზე და სავარაუდო კანდიდატებზე საუბრობს. ის ფიქრობს, რომ ახლად არჩეული პრეზიდენტი, სავარაუდოდ, ავლაბრის რეზიდენციაში არ შევა, რადგან ყველას კარგად ახსოვს, თუ რა იყო გიორგი მარგველაშვილსა და ბიძინა ივანიშვილს შორის პირველი დაპირისპირების მიზეზი და რომ ეს თემა ივანიშვილისთვის თავმოყვარეობის საკითხიც არის. 
ცინცაძის ინფორმაციით, მმართველი პარტიის ხელმძღვანელი საპრეზიდენტო კანდიდატს პარტიის გარეთ ეძებს და ამ ნიშნით შერჩეულმა ოთხმა ადამიანმა მას შეთავაზებაზე უარით უპასუხა. 
თავის მხრივ, ექსპერტი სწორ მიდგომას უწოდებს არაპარტიული ნიშნით საპრეზიდენტო კანდიდატის შერჩევას, რადგან თვლის, რომ ის უნდა იყოს არბიტრის, გამაერთიანებლის ფუნქციის შემსრულებელი. 

ცინცაძე დასძენს, რომ დიდი ინტერესით ელოდება „ქართული ოცნების“ ყრილობაზე ბიძინა ივანიშვილის გამოსვლას, რადგან მის მიერ სამოქმედო გეგმის გამჟღავნების შემდეგ პროცესების განვითარების პროგნოზირება უფრო ადვილი იქნება. 
აღიძვრება თუ არა საქმე გიორგი მარგველაშვილის წინააღმდეგ (ახალი თაობა)

ავტ. შორენა მარსაგიშვილი

ინტერვიუ ლაშა ჩხარტიშვილთან.

უფლებადამცველი ლაშა ჩხარტიშვილი არ გამორიცხავს, რომ პრეზიდენტი გიორგი მარგველაშვილის წინააღმდეგ პროკურატურამ საქმე აღძრას. მისი განმარტებით, ბიძინა ივანიშვილმა არაერთხელ სცადა პრეზიდენტის დამორჩილება, მაგრამ ყოველ ჯერზე წაგებული დარჩა, ამიტომაც, ახლა მის გუნდთან ერთად ცდილობს მარგველაშვილის დისკრედიტაციას. ამასთან, რესპონდენტის განმარტებით, მმართველი გუნდის წარმომადგენლები პრეზიდენტს იმიტომაც უტევენ, რომ იციან, ის მომავალ არჩევნებში მონაწილეობის მიღებას აპირებს და ცდილობენ, წინასწარ შეუმცირონ რეიტინგი. 

ჩხარტიშვილი საქართველოს სხვადასხვა რეგიონებში ჰესების მშენებლობის პროცესს ბიძინა ივანიშვილის ბიზნესინტერესებით ხსნის. მისი განმარტებით, ყოფილი პრემიერი აქტიურადაა ჩართული ბიტკოინების ბიზნესში, რომელსაც დიდი რაოდენობით ელექტროენერგია ჭირდება. მისი მოსაზრებით, ჰესებიც სწორედ ამ მიზნით შენდება ქვეყანაში.
უფლებადამცველი დასძენს, რომ ბიძინა ივანიშვილმა ქვეყანა კრიზისში შეიყვანა და პოლიტიკაში მისი დაბრუნების შემდეგ საზოგადოებამ მორიგი შეცდომა არ უნდა დაუშვას. 

კახა კუკავა: „პოლიციის მფარველობის გარეშე ნარკობიზნესი ვერ იარსებებს“ (ახალი თაობა)

ავტ. ნონა ცაბაძე

ინტერვიუ კახა კუკავასთან. 

პარტია „თავისუფალი საქართველოს“ ლიდერი კახა კუკავა ბოლო დროს ნარკოტიკული საშუალების მიღების გამო რამდენიმე ახალგაზრდის გარდაცვალების ფაქტებს ეხმაურება. მისი განმარტებით, მომხდარზე პასუხისმგებლობა, პირველ რიგში, შსს-ს ეკისრება, რადგან ღამის კლუბების მეპატრონეების იმიჯს უფრთხილდება და მათ მიდგომებს ანგარიშს უწევს. 
კუკავა ხელისუფლებას ნარკობიზნესის მფარველობაში ადანაშაულებს. 
რესპონდენტი ამბობს, რომ შს სამინისტრომ ამ მიმართულებით აქტიურობა მას შემდეგ დაიწყო, რაც ტელეკომპანია „რუსთავი 2“-მა შესაბამისი სიუჟეტი მოამზადა და ტელე-ეთერში გაუშვა. კუკავა თვლის, რომ კონკრეტული პრობლემის შესახებ ინფორმაცია ჯერ პოლიციას უნდა ჰქონდეს და შემდგომ ტელევიზიას. მომხდარი კი ადასტურებს, რომ პოლიციის მიზანი არა დანაშაულის აღკვეთა, არამედ პიარზე მუშაობაა. 
რომან გოცირიძე: „მთავრობამ ეროვნული ბანკი ფექვეშ გაიგდო“ (ახალი თაობა)

ავტ. ნონა ცაბაძე

ინტერვიუ რომან გოცირიძესთან.

„ნაციონალური მოძრაობის“ თავმჯდომარე რომან გოცირიძე ხელისუფლებას ეროვნულ ბანკზე ზეწოლაში ადანაშაულებს და აცხადებს, რომ სახეზეა საქართველოს საბანკო სისტემის მონოპოლიზება, რაც მთავრობის მიერ ნაკარნახევმა რეგულაციებმა განაპირობა. მისივე თქმით, ეროვნული ბანკის ნაცვლად, სამომავლო გეგმებზე საუბრობს ფინანსთა მინისტრი, რაც იმის დამადასტურებელია, რომ საბანკო სექტორს ხელისუფლება მართავს. 
გოცირიძე ელის, რომ უახლოეს წლებში საქართველოში ახალი ბანკის გაჩენის პერსპექტივა არ არსებობს, რადგან სფერო უკვე მონოპოლიზებულია და მალე ქვეყანაში მხოლოდ სამი ბანკი დარჩება. 
გოცირიძე დარწმუნებულია, რომ ეროვნული ბანკის ახალი რეგულაციები მოსახლეობის დაზარალების და სოციალური მდგომარეობის გამწვავებისკენ არის მიმართული. 

ლადო სადღობელაშვილი ცუდად არის, მაგრამ შიმშილობის შეწყვეტას არ აპირებს / თამარ იოვაშვილი: „მივმართავ საპატრიარქოს, შედით ციხეში მოშიმშილეებთან და დაელაპარაკეთ“ (ახალი თაობა)

ავტ. შორენა მარსაგიშვილი

სტატიაში ნათქვამია, რომ მოძრაობა „ქართული მარშის“ წევრები 30 აპრილიდან დღემდე შიმშილობის აქციას მართავენ და მათი ჯანმრთელობის მდგომარეობა მკვეთრად არის გაუარესებული. აქციის ერთ-ერთი მონაწილის, ლადო სადღობელაშვილის დედა აცხადებს, რომ მისი შვილი შიმშილობის შეწყვეტას არ აპირებს და დახმარებსთის სასულიერო პირებს მიმართავს. 
რესპონდენტი ამბობს, რომ საპატრიარქოში მისულ სანდრო ბრეგაძეს სასულიერო პირებმა მხარდაჭერა გამოუცხადეს, თუმცა, კონკრეტული ნაბიჯების გადასადგელად რამდენიმე დღე ითხოვეს, ეს ვადა კი, შესაძლოა, სადღობელაშვილისთვის საბედისწრეო აღმოჩნდეს. 
თამარ იოვაშვილი მოუწოდებს საპატრიარქოს წარმომადგენლებს, შევიდნენ ციხეში და მოშიმშილეებს გაესაუბრონ. 

